	Sr.
	Quotation -   बच्चों के शासक नहीं, सहायक बनें 

	1
	अभिभावकों, खासकर माता-पिता के ऊपर बच्चों में अच्छी आदतें डालने, उन्हें सुयोग्य बनाने का महत्त्वपूर्ण उत्तरदायित्व है और सभी माँ-बाप यह चाहते भी हैं कि उनके बच्चे योग्य बनें। किन्तु बच्चों का निर्माण एक पेचीदा प्रश्न है। इसके लिए अभिभावकों में काफी विचारशीलता, विवेक, संजीदगी एवं मनोवैज्ञानिक जानकारी का होना आवश्यक है।

	2
	बच्चों में अच्छी आदतें डालना, उनमें सद्गुणों की वृद्धि करके सुयोग्य बनाना एक महत्त्वपूर्ण बात है। यह असुरता से देवत्व उत्पन्न करने, पशुत्व को मनुष्यता में बदलने की प्रक्रिया है, एक सूक्ष्म विज्ञान है। 

	3
	बच्चों में बढ़ती हुई उच्छृंखलता, अनुशासनहीनता, स्वेच्छाचार एवं अन्य बुराइयों की जिम्मेदारी बहुत कुछ माँ-बाप, अभिभावकों के ऊपर ही होती है। उनकी सामान्य-सी गलतियों, व्यवहार की छोटी-सी भूलों के कारण बच्चों में बड़ी-बड़ी बुराइयाँ पैदा हो जाती हैं। अनेक बुरी आदतें बच्चों में पड़ जाती हैं। स्वयं माँ-बाप जिसे सुधार समझते हैं वही बात बच्चों के बिगाड़ने का कारण बन जाती है।

	4
	जब बच्चे माँ के पास शान्त तथा स्वस्थ मानसिक स्थिति में हों तो उन्हें आवश्यकतानुसार आदेश दिया जाए और जहाँ तक बने उस आदेश को खेल मनोरंजन के रूप में अथवा कोई नवीनता में परिणत कर देना अधिक श्रेठ रहेगा।

	5
	अनुशासन, आज्ञापालन से सम्बन्धित बातों पर स्वयं बच्चों की राय लेना भी उत्तम होता है। इससे वे बड़े प्रसन्न होते हैं और तत्परता के साथ उनके लिए प्रयन भी करते हैं क्योंकि उन बातों में उनका भी एक अधिकारमय स्थान होता है। 

	6
	बच्चों पर नियम लादे नहीं जाने चाहिए वरन् स्वयं उन्हीं की राय को महत्त्व, प्रोत्साहन देकर बच्चों के खाने-पीने, सोने, पढ़ने-खेलने आदि का समय निश्चित कर देना चाहिए। यदि किन्हीं नियमों के कारण बच्चों को किसी तरह की कठिनाई हों तो उन्हें सरल भी बना देना चाहिए। बच्चों को नियमानुवर्ती बनाने से पूर्व स्वयं माँ-बाप को भी नियमित और बँधा हुआ जीवन बिताना आवश्यक है।

	7
	केवल नियमादि बनाकर बच्चों पर कर्तव्य एवं जिम्मेदारी डालने से काम नहीं चलता। समय-समय पर बच्चों के साथ विचार-विमर्श करना, उनकी बात पूछना, उनके कार्यक्रम जीवनक्रम आदि के बारे में दिलचस्पी प्रकट करना, अपनी सूझबूझ से बच्चों को नवीन तथ्यों का ज्ञान देना भी आवश्यक है। 

	8
	बच्चों में सद्गुणों, उत्कृष्ट आदतों की प्रतिष्ठापना के लिए स्वयं अभिभावकों को अपने आप में ही उनकी प्रतिष्ठापना करना आवश्यक है। अपना सुधार किए बिना बच्चों को सुधारने का प्रयत्न विडम्बना मात्र है।

	9
	छोटी उम्र से ही बच्चों में कोमल भावनाओं का विकास करना चाहिए। बच्चों में सह-भावना सबके हित का ध्यान रखने की वृत्ति पैदा करना माँ-बाप के ऊपर ही है।

	10
	बच्चों में अनुकरण करने की महत्त्वपूर्ण प्रवृत्ति होती है। माँ-बाप अभिभावकों का जीवन उसके लिए निकटतम और आत्मभाव से भरा हुआ प्रतीक, आदर्शों का केन्द्र होता है। इस तरह माँ-बाप के ऊपर ही बच्चों के निर्माण का महत्त्वपूर्ण उत्तरदायित्व है।

	11
	प्रकृति शरीर देती है किन्तु मनुष्य उसे व्यक्तित्व, मनुष्यता देता है।

	12
	बच्चे के भविष्य की रूपरेखा बचपन में ही निर्धारित की जाती है। अतः छोटी-छोटी बातों की जानकारी बचपन से ही उसे दी जानी चाहिए। हम जिन्हें छोटी बातें कहकर टाल देते हैं, उनका बच्चों के जीवन में बहुत महत्त्व होता है। हम बच्चों को नासमझ समझते हैं किन्तु बच्चा हमारी हर गतिविधि को समझता है।

	13
	बच्चे को पैसे इसलिए दिए जाने चाहिए ताकि वह प्रारम्भ से ही स्वयं खर्च करना सीखे तथा स्वावलम्बी बन सके। उसे प्रारम्भ में ही यह अभ्यास सिखाना चाहिए कि हमारे पास जितनी चीज है उतने में ही हमें काम करना चाहिए।

	14
	बच्चों को पैसे देते समय यह बता देना चाहिए कि पैसों का उपयोग किस तरह किया जाए। बच्चों को एक निश्चित योजना समझा देनी चाहिए कि इस बार पैसे इकट्ठे होने पर अमुक वस्तु खरीद लेना तथा अगली बार दूसरी चीज खरीद लेना, इससे बच्चों को प्रसन्नता भी होती है तथा  है। 

	15
	दो-तीन वर्ष तक बच्चों की इच्छाएँ सीमित होती हैं किन्तु बालक ज्यों ही ४-५ वर्ष का होता है तो उसकी इच्छाएँ भी बढ़ जाती हैं, किसी भी वस्तु को देखकर बालक उसे माँगता है।...अतः यदि शान्त मस्तिष्क से विचार किया जाए तो यही निष्कर्ष निकलता है कि बच्चों को उनकी आयु वृद्धि के साथ ही साथ उन सभी बातों का शिक्षण दिया जाना चाहिए जो कि उनके जीवन के लिए उपयोगी हैं अन्यथा आगे चलकर माता-पिता तथा स्वयं बालक के जीवन में कठिनाई होगी क्योंकि वह फिजूलखर्ची बन जाएगा। 

	16
	खाने-पीने सम्बन्धी आदतों के साथ-साथ बच्चों को कपड़े पहनने सम्बन्धी जानकारी देनी चाहिए, उन्हें बताना चाहिए कि कौन से वस्त्र तुम्हें कब पहनने चाहिए। इसके लिए हमें दो आलमारी ऐसी तैयार करनी चाहिए जिनमें बच्चों के कपड़े दो प्रकार से रखने चाहिए। एक आलमारी में रोज के पहनने योग्य कपड़े रखने चाहिए तथा दूसरी आलमारी में वे वस्त्र रखने चाहिए जो किसी विशेष अवसर पर पहने जाते हैं, इसकी जानकारी बच्चे को भली प्रकार दे देनी चाहिए। 

	17
	बच्चों को डरा-धमका कर, उन्हें दण्डित कर इन आदतों पर तात्कालिक रोक भले ही लगाई जा सके, पर उन आदतों के जो कारण हैं वे तो ज्यों के त्यों ही रहते हैं | उन मनोग्रन्थियों का उपचार करने की अपेक्षा बच्चों का दमन करना, उनकी ग्रन्थियों को और भी जटिल बना देता है।

	18
	जिद के रूप में क्रोध की मात्रा कमावेश सभी बच्चों में देखने को मिलती है। प्रारम्भ में वह अपने ढंग से माँगने के रूप में ही होती है, परन्तु जैसे ही उसे प्रोत्साहन मिलता है वह क्रोध का रूप धारण करता जाता है। जिद को कभी प्रोत्साहन नहीं देना चाहिए, जहाँ तक हो सके उसे परिष्कृत ढंग से जिद पूर्ति में निरुत्साहित ही करना चाहिए। जैसे उसे गम्भीरता से न लिया जाए या उसकी हर उचित-अनुचित इच्छा को पूरा नहीं किया जाए। जिद को नहीं, उसकी इच्छा के औचित्य को ही महत्त्व दिया जाए।

	19
	बच्चे प्रायः घर के लोगों के सामने नहीं झिझकते, पर किसी नए व्यक्ति या बाहर के आदमी के आते ही चुप हो जाते हैं। इससे स्पष्ट होता है कि वह अपरिचित के सामने ही झिझकता है। अर्थात वह अपने में किसी बात की कमी अनुभव करता है और उसे छुपाना चाहता है। अतः उचित है कि उसका परिचय क्षेत्र बढ़ाया जाए और उसमें आत्मविश्वास की भावना उत्पन्न की जाए।

	20
	झिझक की तरह दूसरा गुण है—आत्म प्रदर्शन। यह आदत अपनी उपस्थिति जताने या बड़ों को प्रभावित करने की अदम्य आकांक्षा के रूप में जन्म लेती है। उन्हें दूसरों को अपनी ओर आकर्षित करने के उचित-अनुचित उपायों का ज्ञान होता नहीं, अतः वे कोई भी उपाय अपनाने लगते हैं। स्वाभाविक चंचलता के कारण ऊधम मचाना या शरारत करना ही उन्हें अधिक रुचिकर लगता है। इस आदत का शिकार होने से बचाने के लिए बच्चों को कभी भी उपेक्षित अनुभव नहीं होने देना चाहिए। दूसरे रूपों में भी उनकी उपेक्षा कई प्रकार से हानिकारक है। अत: बच्चों को अकेलेपन का अहसास न होने देने के साथ-साथ उनका ध्यान रखते हुए उनकी प्रवृत्तियों को रचनात्मक दिशा देनी चाहिए |

	21
	बच्चे परमात्मा के जागतिक उद्यान में मानवी पुष्प हैं। वे ठीक से खिलें, अपनी सुवास से वातावरण को महकाएँ, इसका ध्यान रखना अभिभावकों का कर्तव्य है। इस कर्तव्य की पूर्ति में जरा भी ढील या शिथिलता न आने देनी चाहिए और एक सुहृद साथी की तरह उनकी समस्याओं का हल तथा विकास का प्रयत्न करना चाहिए।

	22
	वस्तुतः देखा जाए तो बालक में दुर्गुण जन्म से नहीं हुआ करते। वह तो बड़ा निश्छल और पवित्र स्वभाव का होता है। परन्तु वह जैसे वातावरण में रहता है, माता-पिता और अभिभावकों का जैसा व्यवहार देखता है, वैसा ही स्वभाव और आदतें उसकी बन जाया करती हैं। यदि माता-पिता सद्गुणी और अनुशासित होंगे तो निश्चित है कि बालक भी वैसा बनने का प्रयास करेगा।

	23
	बालक अनुकरणशील होता है। जैसा वह बड़े लोगों को करते देखता है, वैसा ही स्वयं भी करता है। अतएव यह अनिवार्य हो जाता है कि माता-पिता जो बातें बच्चों को सिखाना चाहते हैं, उन पर खुद भी अमल करें।

	24
	यदि हम बच्चों को सच बोलने को कहते हैं तो यह तभी सम्भव है जब हम स्वयं भी सत्य बोलें। हम बालक को तो सत्य बोलने को कहें पर स्वयं उसके सामने जाने-अनजाने झूठ बोलें, तो बालक की सत्य भाषण पर कभी भी आस्था नहीं होगी। उनकी दृष्टि से समय-असमय झूठ बोलना कोई बुरी बात नहीं होगी क्योंकि स्वयं उसके अभिभावक, जिनका वह आदर सम्मान करता है, झूठ बोला करते हैं।

	25
	बालक से सदैव सच बात कहनी चाहिए तथा प्यार से उसे समझाना चाहिए अन्यथा कभी-कभी ऐसा भी होता है कि बच्चे के मन में माता-पिता तथा अभिभावकों के प्रति घृणा का भाव उत्पन्न हो जाता है। 


	Sr.
	Quotation

	26
	बच्चों में झूठ बोलने की आदत के कुछ मनोवैज्ञानिक कारण भी होते हैं। कभी-कभी ऐसा होता है कि बालक गलत कार्य करके सच्ची बात कह देता है तो बड़े लोग उसकी पिटाई करने लग जाते हैं, परन्तु यह उचित नहीं है। गलती पर बालक को मारना-पीटना नहीं चाहिए अपितु फिर वैसी गलती न करने के लिए समझा देना चाहिए। यदि गलती को ठीक-ठीक बता देने पर बालक की पिटाई की जाएगी तो उसके मन में यह बात जम जाएगी कि उसने सच बोलकर अच्छा नहीं किया। आगे से वह मार से बचने के लिए झूठ बोलना प्रारम्भ कर देगा।

	27
	माता-पिता को चाहिए कि न तो वे बच्चों को डराएँ-धमकाएँ और न ही उनके आगे असम्भव बात कहें। बहुत सी माताएँ छोटी-छोटी बात पर बालकों को डराने लगती हैं जैसे—'चुपचाप सो जाओ नहीं तो भूत पकड़ ले जाएगा।' 'जल्दी से दूध पी लो नहीं तो बिल्ली आ जाएगी।' इस सबसे बच्चों के मन में डर के भाव बैठ जाते हैं। साथ ही जब वह देखता है कि बड़ों की बात सच नहीं होती, तो उन पर अविश्वास भी करने लगता है।

	28
	बड़े व्यक्तियों का यह कर्तव्य हो जाता है कि वे अपने लड़ाई-झगड़ों में कभी भी बालक को न घसीटें और जहाँ तक सम्भव हो उनके सामने किसी से कोई अनुचित बात न कहें। बड़े व्यक्तियों का एक दूसरे से गाली देकर बात करना भी बच्चों पर बुरा प्रभाव डालता है तथा वे बात-बात में उन गालियों का प्रयोग करने लग जाते हैं।

	29
	बच्चे को शुरू में जो आदत डाली जाए, वह उसी को ग्रहण कर लेता है | तरुणाई और बुढ़ापे की अनियमित आदतों का श्रीगणेश इसी समय से होता है।

	30
	हम बच्चे की बातों को अपने ही दृष्टिकोण और नापमानों से जाँचते रहते हैं। हम यह भूल जाते हैं कि हमारे अन्दर भी बचपन में यही इच्छाएँ उत्पन्न हुआ करती थीं, जो अब हमारे बच्चों में उत्पन्न हो रही हैं। इस समस्या का हल यह है कि बच्चे की इच्छाओं को बचपन के नापमान से नापा जाए और सदा बच्चों के व्यक्तित्व और भलाई को सामने रखा जाए।

	31
	हम चाहते हैं कि बच्चा हमारे कामों में हस्तक्षेप न करे और हम आराम के साथ अपने कामों में लगे रहें किन्तु यह तभी हो सकता है जब उन्हें व्यस्त रखने का कोई उचित प्रबन्ध कर दें।

	32
	नियमित दिनचर्या बच्चे तथा उसकी माँ दोनों के हक में सुविधाजनक और आवश्यक है। आरम्भ में जब बच्चा बोलना नहीं जानता उसकी आवश्यकताओं को समझने एवं दैनिक क्रियाओं को यथासमय करने का आदी बनाने के लिए यह आवश्यक है कि बच्चे में सोने-जागने, खाने-पीने तथा खेलने-कूदने का समय निश्चित हो।

	33
	अगर एक बार आपका बच्चा नियमित दिनचर्या का आदी हो गया तो वह स्वयं काम समय पर करेगा। नियमित दिनचर्या का पाबन्द होने के लिए बच्चे से मार-पीट या डाँट-डपट नहीं करनी चाहिए।

	34
	बच्चे की दिनचर्या के प्रति माँ स्वयं जिम्मेदार हैं। यदि वह आलस और असुविधा का ख्याल छोड़कर बच्चे के प्रत्येक काम को यथासमय करने का नियम बना लेगी तभी बच्चे की सारी दैनिक क्रिया समय पर होगी। बच्चा स्वयं यथासमय काम करने के लिए उतावला रहेगा, बिना नहाए उसे चैन नहीं पड़ेगा, खाने के समय उसका पेट कुलबुला उठेगा, इसी प्रकार सोने के समय उसकी आँखें भी नींद से भर जाएँगी, सायंकाल को वह बाहर जाने के लिए बेचैन हो उठेगा।

	35
	यह शरीर भी एक प्रकार की मशीन है। अभ्यास से मनुष्य समय पर काम करने का आदी बन जाता है। सोना, खाना-पीना, मलमूत्र त्यागना तथा शरीर की अन्य पुकार और माँग का जब मनुष्य को अनुभव होने लगता है, तो वह उसको करने के लिए बाध्य होता है। जो उस आवाज को अनसुनी करते हैं, उनका स्वास्थ्य विद्रोह करने लगता है।

	36
	बाल्यकाल से ही बच्चे को नियमित दिनचर्या का आदी बनाने की चेष्टा करना माता का कर्तव्य है। ऋतु या आयु के अनुसार यदि दिनचर्या में कोई परिवर्तन करना पड़े तो धीरे-धीरे करना चाहिए ताकि बच्चा सरलता से अपना सहयोग दे सके। 

	37
	बचपन की आदतें ही मनुष्य को नियमित और व्यवस्था प्रिय बना देती हैं। बच्चे के पालन-पोषण विषयक स्तर को उठाने के लिए नियमित दिनचर्या के महत्त्व को समझना अपनी भावी पीढ़ी की सबसे बड़ी सेवा करना है। आज हमारी आधी से अधिक समस्याएँ ऐसी हैं जो अनियमित दिनचर्या के कारण से हैं। 

	38
	पुरुषार्थ का सबसे बड़ा चिह्न नियमित दिनचर्या है।

	39
	इस बात का हमें अच्छी प्रकार ज्ञान कर लेना चाहिए कि नियमित जीवन बनाने से ही कोई जाति, राष्ट्र अथवा देश उन्नति की ओर जा सकता है। बिना इस गुण को अपनाए सारा मामला गुड़-गोबर हो जाता है। हमारी योजनाएँ प्रायः इसीलिए सफल नहीं हो पातीं कि जीवन में समय की पाबन्दी का बड़ा महत्त्व है। समय की पाबन्दी करके छोटी शक्ति और साधन वाले व्यक्ति बड़े-बड़े काम कर दिखाते हैं, लेकिन इसके विपरीत बड़ी बुद्धि, शक्ति, साधन और ज्ञान रखने वाले असंयमी लोग अपने जीवन में कोई विशेष कार्य नहीं कर पाते हैं।

	40
	नियमितता की परम्परा हमें अपने नन्हे-मुन्ने बच्चों से प्रारम्भ करनी है। उन्हीं के जीवन को नियमित करना है क्योंकि वही तो राष्ट्र और धर्म के भावी कर्णधार हैं। प्रत्येक माता का इस पुण्यबेला—युग निर्माण के समय यह नीति कर्तव्य होना चाहिए—धर्म होना चाहिए कि जन्म से ही वह अपने बच्चे को नियमित बना दे, उसमें अच्छी आदतें डाल दें।

	41
	भोजन इसलिए किया जाता है कि इससे शरीर को निरन्तर शक्ति प्राप्त होती रहे, ताकि शारीरिक वृद्धि व विकास के लिए जो अतिरिक्त शक्ति की आवश्यकता रहती है, उसकी पूर्ति होती रहे एवं शरीर द्वारा नित्य प्रति किए जाने वाले कार्यों से होने वाले शक्ति ह्रास की पूर्ति होती रहे। अतः इस दृष्टि से जो पदार्थ उपयोगी हों उन्हें ही हमारे भोजन में सम्मिलित किया जाना चाहिए।

	42
	बच्चों को निश्चित समय पर निर्धारित मात्रा में यदि शाकाहारी भोजन दिया जाता रहे तो वे स्वस्थ व पुष्ट बने रहते हैं। इस दृष्टि से बच्चों में सदैव ही इस तरह के संस्कार डाले जाने चाहिए कि वे खाने योग्य पदार्थों के सेवन को ही अपनी आदत बनावें।

	43
	बच्चों में प्रारम्भ से ही ऐसे संस्कार डाले जाने चाहिए कि वे भोजन शरीर व स्वास्थ्य के लिए करें, न कि स्वाद व जीभ के लिए। स्वाद में अच्छे लगने वाले मसालेदार, चटपटे, जायकेदार पदार्थों के सेवन से बच्चों की पाचन शक्ति भी क्षीण होती है व तरह-तरह के रोग इससे हो जाते हैं। 

	44
	कतिपय परिवारों के बच्चों में दिन में कई बार या यों कहा जाए कि दिन भर खाते रहने की भी जो आदत बन जाती है, वह कोई स्वस्थ आदत नहीं। ऐसे बच्चों को बहुधा पेट की बीमारियाँ हो जाती हैं। अधिक भोजन से बीमारी का उपचार तो किया कराया जा सकता है परन्तु शारीरिक बीमारी से अधिक नुकसानदायक बात यह होती है कि उनकी बार-बार खाते रहने की आदत बन जाती है। 

	45
	माँ-बाप अपने बच्चों में ऐसे संस्कार डालें कि बच्चे अपने नियत समय पर ही खाएँ-पीएँ व उसके बाद कभी भी चाहे घर में मेहमान आवें या माँ-बाप के साथ मेहमानी में जाएँ, न खाएँ-पीएँ। दूसरे आग्रह भी करें तो नम्रता से मना कर दें।

	46
	बच्चों में यह अच्छी तरह जमा दी जानी चाहिए कि भोजन सादा रहे पर पुष्टिकारक व स्वास्थ्यप्रद हो, कारण कि हम भोजन पूरे शरीर की पुष्टि के लिए करते हैं जीभ की तुष्टि के लिए नहीं। 

	47
	घर बच्चे की प्रारम्भिक पाठशाला है, जहाँ वह जीवन के महत्त्वपूर्ण पाठ सीखता है। स्कूल, कॉलेज, विद्यालयों में तो बालक का बौद्धिक विकास ही होता है। एक निश्चित पाठ्यक्रम पूरा कर देना ही इनका ध्येय होता है, जिसका जीवन में सीमित उपयोग है, लेकिन घर की पाठशाला में सीखी हुई बातें तो बालक के जीवन का अंग ही बन जाती हैं। वस्तुतः बालक के चरित्र, स्वभाव, उसके व्यक्तित्व की निर्माणशाला घर ही है, जबकि शालाओं में एक स्तर तक बौद्धिक विकास ही हो पाता है।

	48
	जिस तरह अनुकूल जलवायु, मिट्टी एवं योग्य माली की देखरेख में छोटा-सा पौधा बड़ा होकर फलने लगता है, उसी तरह घर के उपयुक्त वातावरण में कुशल माँ-बाप के सानिध्य में रहकर बालक का स्वभाव और उसका व्यक्तित्व-चरित्र उत्कृष्ट बनता है।

	49
	जिस घर का वातावरण बड़ा सौम्य, शान्त और मधुर होता है, जहाँ लोगों में परस्पर प्रेम, सेवामय जीवन, सद्भावनापूर्ण सम्बन्ध होंगे, वहाँ बालक के मानसिक विकास में बड़ा योग मिलता है। जहाँ बच्चे को उन्मुक्त होकर सहज जीवन बिताने दिया जाता है, जहाँ उसे सबका स्नेह मिलता है, जहाँ बालक निर्भय जीवन बिताता है—ऐसा वातावरण बालक के व्यक्तित्व का चतुर्मुखी विकास करने में बड़ा सहायक सिद्ध होता है।

	50
	अभिभावकों को चाहिए कि बच्चों के समक्ष अपनी कोई चारित्रिक कमजोरी प्रकट न होने दें। बच्चा कितना ही अबोध क्यों न हो उसके समक्ष परस्पर प्रेम प्रदर्शन, अश्लील हाव-भाव अथवा गलत आचरण कभी न किया जाए। बच्चे की मनोभूमि इतनी ग्रहणशील होती है कि जाने-अनजाने वह इनको सहज ही अपना लेती है।


	Sr.
	Quotation

	51
	बच्चों के समझदार और कुछ बड़े हो जाने पर उनके लिए सोने की व्यवस्था अलग कर देनी चाहिए। समझदार बच्चों को एक ही कमरे में लेकर न सोया जाए। क्योंकि पति-पत्नी के गुह्य सम्बन्धों का बच्चे पर बुरा प्रभाव पड़ता है।

	52
	अभिभावकों, माता-पिताओं को चाहिए कि बच्चों की विधिवत् दिनचर्या बनाकर उसके अनुसार उन्हें चलाने की व्यवस्था करें। बच्चों के खाने पीने, सोने-पढ़ने-खेलने आदि का समय नियत कर देना चाहिए। लेकिन इसके साथ ही अभिभावकों का स्वयं का जीवन भी व्यवस्थित, नियमित होना चाहिए, उनका आदर्श ही बच्चों को नियमित जीवन बिताने के लिए प्रेरणादायी होगा।

	53
	बच्चे अपने नियमित कार्यक्रम में गफलत करें, तो उसे टोककर नियमानुसार जीवन बिताने को कहना चाहिए, लेकिन सोने के समय पढ़ने अथवा खेलने के समय घर का काम करने की आज्ञा देने की भूल नहीं करनी चाहिए। बच्चे को उसकी नियम व्यवस्था के अनुसार चलने देना चाहिए। यदि कोई आवश्यक काम ही आ पड़े तो बात दूसरी है, अन्यथा बच्चों के कार्यक्रम में यथासम्भव व्यवधान पैदा नहीं करना चाहिए।

	54
	किसी तरह के भय-अन्धविश्वास या गलत धारणा का आश्रय लेकर बच्चों को निर्देश नहीं देना चाहिए, भले ही वह उनके हित में ही क्यों न हो। भूत, चुड़ैल, कीड़े-मकोड़े या हौवा का भय बच्चों को नहीं दिखाना चाहिए। बचपन में जमी हुई भय की भावना जीवन भर नहीं निकल पाती है, बचपन के समय अवचेतन मन में समाया हुआ इस तरह का भय तगड़े, तन्दुरुस्त मोटे-ताजे व्यक्तियों को भी अन्धेरे में एकान्त में कोई छोटा-मोटा जानवर देख लेने पर परेशान करता है।

	55
	माता-पिता या अभिभावकों की भावनाओं का, उनके व्यवहार का भी बच्चों के जीवन पर बड़ा असर पड़ता है। वस्तुतः घर की पाठशाला में अभिभावकों का जीवन ही बच्चों की प्रथम पुस्तक होती है। बच्चों के साथ ही नहीं माँ-बाप दूसरों के साथ कैसा व्यवहार करते हैं, इसका बालक के मन पर भारी प्रभाव पड़ता है।

	56
	यदि हमें अपने बच्चों के चरित्र, स्वभाव व व्यक्तित्व को उत्तम बनाना है तो इसमें कोई सन्देह नहीं कि बच्चे पैदा होने पर माँ-बाप के ऊपर एक बहुत बड़ी जिम्मेदारी आ जाती है, वह है बच्चों को उत्कृष्ट व्यक्तित्व प्रदान करना, उनके स्वभाव और चरित्र को उत्तम बनाना और यह सब घर की पाठशाला में व्यावहारिक शिक्षा से ही सम्भव है। 

	57
	बच्चों को कच्ची उम्र में जब तक वह समझने-बूझने लायक नहीं हो पाता है, अपनी छत्रछाया से दूर करना अभिभावक की बड़ी भारी भूल है। किसी भी संस्था, स्कूल, विद्यालय बोर्डिंग आदि में बच्चों के पढ़ने-लिखने व नियमित जीवन बिताने तथा सदाचार की बाह्य शिक्षा-व्यवस्था भले ही हो किन्तु उन्हें उत्कृष्ट व्यक्तित्व प्रदान करने, सफल जीवन बिताने का मार्ग प्रशस्त करने के लिए माता-पिता-अभिभावकगण जो कुछ कर सकते हैं वह कहीं भी नहीं हो सकता।

	58
	बच्चों के जीवन को उत्कृष्ट बनाने की जिम्मेदारी जिस तरह माता-पिता निभा सकते हैं, उससे अधिक दूसरा नहीं निभा सकता। इसके अतिरिक्त बाह्य वातावरण में बच्चे को भले ही कितनी ही अच्छी शिक्षा क्यों न मिले, वह मौखिक होने से अस्थायी होती है। स्थायी और सच्ची शिक्षा तो बच्चा अभिभावकों के संरक्षण में, उनके व्यावहारिक जीवन से ही सीख पाता है।

	59
	बाल मस्तिष्क अपरिपक्व होता है, प्रत्येक बच्चा जन्मकाल से ही निरन्तर उत्कर्ष और परिपक्वता की दिशा में अग्रसर रहता है, अपने बच्चे का विकास प्रत्येक माता-पिता चाहते हैं। लेकिन यह आकांक्षा उस समय हानिकारक हो उठती है, जब वे बच्चे के विकास की प्रक्रिया के समझदार दर्शक न रहकर अधीर हो उठते हैं और बच्चे को शीघ्र से शीघ्र समझदार बना डालने के लिए बेचैन होकर सीख के नाम पर उस पर शासन करने लगते हैं।

	60
	आवश्यकता इस बात की है कि बच्चे के मस्तिष्कीय विकास में हम सहायक बनें, बच्चे को आत्म निर्भर बनने दें, उसे समझदार बनाने के फेर में परावलम्बी न बना डालें। आवश्यकता से अधिक निर्देश देने पर बच्चा सदैव माता-पिता की इच्छा ही भाँपता-ताकता रहता है, क्योंकि वह समझता है कि प्रशंसा और पुरस्कार प्राप्ति का यही एक मार्ग है—ऐसे में उसकी स्वतंत्र निर्णय शक्ति कुन्द होने लगती है।

	61
	बालक की सामर्थ्य स्वतः ही विकासशील होती है। आवश्यकता मात्र इस बात की होती है कि उसकी विकास दिशा के प्रति जागरूक रहा जाए और सहायता की जाए।जहाँ बालक को पग-पग पर निर्देश देना हारिकारक है, वहीं उसमें यह बोध भी बने रहने देना जरूरी है कि किसी भी आवश्यक क्षण में उसे माता-पिता का सहज सहयोग उपलब्ध होगा क्योंकि यदि बच्चे को मन में यह आश्वासन न रहे तो उसे एक तरह की अपंगता और हीनता का अनुभव होगा तथा उसके विकास में व्यवधान आएगा।

	62
	शिशु के लिए संसार की प्रत्येक वस्तु जिज्ञासा की प्रेरक होती है, उस की जिज्ञासा का समाधान आवश्यक है। झिड़की, डाँट-फटकार से उसकी जिज्ञासा-वृत्ति तो कुण्ठित होगी ही, वह अर्थ का अनर्थ भी कर बैठेगा।

	63
	उदासीनता की प्रवृत्ति का विकास बच्चे के व्यक्तित्व को अत्यधिक क्षति पहुँचाता है तथा उसे अधिकाधिक आत्म केन्द्रित बनाता है।...अतः बालक को निष्क्रिय एवं आत्म केन्द्रित कभी भी नहीं बनने देना चाहिए, उसकी शक्ति सदैव क्रियाशील तथा रचनात्मक बनी रहे—इसका ध्यान रखना आवश्यक होता है।

	64
	बच्चों को डराना-धमकाना तो कभी भी चाहिए ही नहीं, क्यों इससे उनमें कायरता और हीनता की भावनाएँ पनपती हैं। बालक की इच्छा का सदैव सम्मान करना चाहिए। जिस समय उसके मन में क्रीड़ा की लालसा प्रबल है, उस समय अध्ययन के लिए बैठने को विवश करना उस पर अन्याय है। सही विधि यह है कि उसे खेलने की अनुमति दे दी जाए और स्मरण करा दिया जाए कि इसके बाद पढ़ना है, वह सहर्ष इसे स्वीकार कर लेगा।

	65
	उल्लास बच्चे में भरपूर होता है, उस उल्लास को कभी भी दबाना नहीं चाहिए | उसका सही उपयोग करना चाहिए, इस सबका यह अर्थ कदापि नहीं कि बच्चे को अनुशासन न सिखाया जाए। यदि बच्चे को खेलने की अनुमति देते समय आपने बाद में पढ़ने को कहा तो इस बात का ध्यान रखें कि वह खेल के बाद पढ़ने बैठता है या नहीं? यदि वह खेल के दौरान पढ़ाई वाली बात भूल गया है तो उसे इसका स्मरण दिला देना चाहिए। यदि इस पर भी वह टालमटोल करता है तो अनुशासन की पद्धति निःसंकोच अपनानी चाहिए। 

	66
	शिशु के दैहिक विकास की ही भाँति उसका व्यक्तित्व विकास भी अत्यधिक महत्त्वपूर्ण है, उस ओर समुचित ध्यान देना अति आवश्यक है। बच्चे अतिशय सम्वेदनशील होते हैं और प्रत्येक घटना का उन पर प्रभाव पड़ता है। अतः उनमें विध्वंसात्मक प्रवृत्तियाँ विकसित न हों, इसकी चौकसी जरूरी है।

	67
	बच्चे को रचनात्मक प्रवृत्तियों के विकास का अधिकाधिक अवसर देने से उसकी विध्वंसात्मक प्रवृत्तियाँ परिमार्जित हो जाती हैं। 

	68
	बच्चे सरल-निश्छल होते हैं, उनकी एक सामान्य रुचि तो होती है, पर विशेष रुचियाँ अभ्यास से ही जगती हैं। जिस प्रवृत्ति का अभ्यास उन्हें होता जाता है उसी ओर रुचि जगती जाती है, इसलिए बालक के प्रत्येक अभ्यास का और उस अभ्यास के प्रति प्रत्येक प्रतिक्रिया का महत्त्व है।

	69
	गलत आदतें डाँट-फटकार और शासन से नहीं समझाने-बुझाने से ही छूटती हैं। बच्चे के लिए प्रत्येक बात नई होती है, इसलिए हमारे आदेश-उपदेश सुनते ही वह उनका पालन करने लगेगा, ऐसी अपेक्षा कदापि नहीं करनी चाहिए। उस निर्देश के पालन में उसे मानसिक कठिनाई का अनुभव हो सकता है, उस कठिनाई को सुलझाने में सहयोग देना अभिभावक का कर्तव्य है।

	70
	बच्चे को जन्म देने से कई गुनी अधिक जिम्मेदारी उसके व्यक्तित्व विकास में सहायक बनने की होती है। 

	71
	यहाँ यह भी स्मरणीय है कि बच्चों को देखभाल, पालन-पोषण में जिस चातुर्य तथा योग्यता की आवश्यकता पड़ती है, वह वयस्क-परिपक्व व्यक्ति में ही होती है, इसलिए छोटे बच्चों की देखभाल के लिए अल्पविकसित अपरिपक्व बच्चों को जिम्मेदारी सौंप देना सदैव हानिकारक होता है।

	72
	बच्चों की जिज्ञासाएँ भी बहुत महत्त्वपूर्ण होती हैं, उसकी सच्ची जिज्ञासा को समुचित उत्तरों द्वारा शान्त करना आवश्यक होता है, क्योंकि इन उत्तरों के द्वारा ही वे अपनी अनुभूतियों का ठीक-ठीक अर्थ समझने का प्रयास करते हैं। यदि उनकी जिज्ञासा की उपेक्षा हुई तो उनकी कुण्ठा पनप जाती है और यदि उत्तर गलत-सलत दिए गए तो निर्दोष बच्चे उन्हें ही यथार्थ समझकर भ्रान्तियों के शिकार हो जाते हैं।

	73
	बच्चे का प्रश्नकाल तीसरे वर्ष से छठवें वर्ष तक पूरे जोर पर होता है। अपने प्रश्नों के उत्तरों के आधार पर बच्चा स्वयं अपने बारे में प्रत्यय बनाता है, उसी प्रत्यय के अनुसार वह दूसरों को समझने का प्रयत्न करता है, साथ ही इन्हीं उत्तरों के आधार पर ही बच्चा दृश्यमान वस्तुओं के आकार तथा स्वरूप के सम्वेदनात्मक बिम्ब ग्रहण करता है। बच्चे की प्रतिक्रियाएँ इन सम्वेदना-बिम्बों के आधार पर होती हैं। 

	74
	बचपन की शिक्षा मनुष्य के सारे जीवन की आधारशिला है, जिसका सही सन्तुलित होना व्यक्ति को महान बना सकता है तो गलत और असन्तुलित ढंग से पथ भ्रष्ट करने से लेकर निकम्मा और अकर्मण्य भी बना सकता है।

	75
	बच्चों का मन-अन्तःकरण एक कोरे कागज की तरह होता है, जिस पर जो कुछ लिख दिया जाता है वह मिटकर दुबारा कुछ लिखना एकदम नहीं तो लगभग असम्भव अवश्य ही रहता है, लेकिन बहुत कम माता-पिता इस तथ्य को समझते और महत्त्व देते हैं कि बच्चों को सही ढंग से शिक्षित और संस्कारित करना चाहिए।


	Sr.
	Quotation

	76
	यह दायित्व बहुत कम अभिभावक ही अनुभव करते हैं कि राष्ट्र और समाज की भावी पीढ़ी के निर्माण की जिम्मेदारी उन्हीं पर है और उसे सही ढंग से विकसित करना चाहिए। 

	77
	बच्चे का जन्म एक गम्भीर और गुरुतर दायित्व लेकर होता है। उस स्थिति में उनके (अभिभावक के) सामने राष्ट्र को एक सुयोग्य नागरिक प्रदान करने की चुनौती भरा दायित्व मिला होता है, हालाँकि इस बात को बहुत से लोग समझते और स्वीकार भी करते हैं कि बच्चों को जन्म भर देना पर्याप्त नहीं है, उन्हें योग्य-स्वावलम्बी और सभ्य बनाना भी आवश्यक है।

	78
	बच्चों को अनुशासन सिखाने के लिए एक सीमा तक डाँट-फटकार आवश्यक भी है, परन्तु परिवारों में बच्चों के साथ जिस प्रकार डाँट-फटकार की जाती है वह इस सीमा से एकदम बहुत आगे तक की होती है। मारपीट उन्हें भयभीत जरूर कर देती है, परन्तु इससे उनका सुधार नहीं हो जाता, वे बागी बन जाते हैं और माँ-बाप से छुपकर शैतानियाँ करने लगते हैं।

	79
	यह एक सुनिश्चित तथ्य है कि बच्चों को किसी कार्य में जबरन जोत कर उनमें रुचि उत्पन्न नहीं की जा सकती।...बच्चों के साथ इस प्रकार जोर जबरदस्ती करना अनुचित ही होगा क्योंकि उनमें रुचि उत्पन्न करके ही उन्हें अभीष्ट दिशा में अग्रसर किया जा सकता है। 

	80
	बालकों को कोसने, बार-बार उनकी त्रुटियों के लिए कहते रहने की अपेक्षा उन्हें प्रोत्साहन देने की नीति अपनाई जाए तो वह बच्चों में अपनी समस्याओं के प्रति आत्म विश्वास जगाती है तथा उन्हें उन गुणों को अर्जित करने के लिए भी प्रेरित करती है जो उनमें वस्तुतः नहीं होते। 

	81
	स्मरण रखा जाना चाहिए कि बच्चे केवल मनोविनोद या पुलक प्राप्त करने के लिए ही नहीं होते। उनका जन्म माता-पिता के लिए गम्भीर उत्तरदायित्वों को साथ लिए होता है।

	82
	बच्चों के लिए धन-सम्पत्ति जमा कर देने और उनके भविष्य के लिए सुरक्षा का आधार बना देने भर से ही अपने (अभिभावकों के) कर्तव्यों की पूर्ति नहीं हो जाती बल्कि उन्हें सुयोग्य बनने के मार्ग पर लाने, लाकर आगे बढ़ाने से ही उनके प्रति अपनी जिम्मेदारियों को भली-भाँति निभाने का सन्तोष किया जा सकता है।

	83
	बच्चों के शासक या संरक्षक बनने भर की इच्छा अभिभावकों को नहीं रखनी चाहिए। व्यक्तित्व विकास की इस बुनियादी अवस्था में उन्हें पग-पग पर सहायक की भी भूमिका निभानी आवश्यक है। 

